Ko ngā whakaputanga matua o te 30/31 o Haratua - KŌHUKIHUKI
I te 30 me te 31 o ngā rā o Haratua 2017, hui tahi ai te rōpū hoahoa ngātahi ki te arotake, ki te whakamātau, me te whakapaipai anō hoki i te hoahoa whārahi mō te pūnaha hou hei tautoko hauā.  I te whakakapinga o te awheawhe, kua whakapono mātou ki te āhua matua o te hoahoa, ā, kua whai wāhi hoki ki ētahi o ngā hangatanga e tika ana kia whakapaipaihia e uru pai ai ki te toaitanga hou o te hoahoa. 
Ko tā mātou i te awheawhe, he:
· arotake, he whakamātau, he tohu āputa, me te panoni hoki i te hangatanga tuatahi o te hoahoa whārahi
· aronui ki ētahi hangatanga matua e whā, e tika ana kia whakaarohia anō, kia whakapaipaihia hoki
· matapaki, he āta whakapaipai hoki i ngā paearu hoahoa e noho ana hei tūāpapa mō te hoahoa whārahi, me te hoahoa āmiki hoki
· tīmata ki te kōrero e pā ana ki te mahere mahi mō te wā e heke mai ana, me te āhua hoki rā o tā mātou hono atu ki te rāngai whānui i te wāhanga hoahoa e whai ake nei. 
I arotakengia, i whakamātauhia, i āta whakapaipaihia hoki e mātou te hoahoa whārahi
I waenga i te awheawhe nei me tērā o te rā 17 o Haratua, kua kohia katoatia e tētahi rōpū iti ngā whakaaro, ngā wānanga, ngā rau pōhi me ngā pikitia i hua mai i ngā awheawhe o mua, whakaāhuatia anō ai hei hangatanga tuatahi o te hoahoa whārahi o te pūnaha hou. 
I pai noa ki te rōpū hoahoa ngātahi ki te āhua o te whakakotahitanga o ā rātou mahi katoa i te hoahoa hou. 
Ko te roanga o tētahi rangi i riro i tā mātou arotake, i tā mātou whakamātau hoki mō ētahi tāngata hauā rerekē, i te tohu āputa, me te panoni i te hoahoa e pā ana ki:
· te wheako o te hunga hauā me ō rātou whānau i te uru ki te pūnaha 
· ngā panonitanga matua mai i tā tātou tūnga o nāianei ki te pūnaha hou
· te 20, neke atu o ngā āhuatanga pūnaha, hangatanga hoki mō te pūnaha hou. 
I a mātou e arotake ana i te hoahoa, i te whakaarohia e mātou: 
· Ka tautoko rānei te hoahoa nei i te hunga hauā ki te whakatīnana i ngā mātāpono o Enabling Good Lives?
· Ka whai hua rānei mō ngā tāngata hauā katoa, me ō rātou whānau - mō rātou hoki e pāngia nuitia e ō rātou hiahia uaua, mō rātou hoki kāore ō rātou whānau, ō rātou hoa utu kore hei tautoko i a rātou, mō rātou hoki kei ngā ratonga nohomanga e tiakina ana i tēnei wā? 
· Ka whai wāhi atu rānei i te hoahoa nei te kōngohetanga, te whai whiringa, me te whakaute i ngā mātāpono ahurea? 
Ko ētahi o ngā hangatanga hou i hīkaka pai ai te rōpū, ko:
· te mata hou o te pūnaha e tapeke nei i te whakapānga whakatau wawe, whakautu wawe hoki ki te hunga hauā me ō rātou whānau, mā roto i ētahi momo huarahi, pērā i te torohanga atu, i ngā kāhui hoa, whānau hoki, i te kanohi-ki-te-kanohi, i te waea, i te īmēra, me tētahi pātaka matihiko anō hoki. 
· tētahi taputapu pārongo hou e āhei ai te tangata ki te hopu i ō rātou whanaketanga, ki te whakaaro ki tā rātou i ako ai, me te whakawhānui i te māramatanga o te pūnaha, otirā kei te tangata hauā tonu te tikanga ko wai rā ka whai wāhi atu ki aua kōrero. 
· te mārama me te whakamahi hoki i ngā māramatanga ki te pūnaha me te kāwanatanga e pā ana ki ngā painga me ngā uauatanga mō te hunga hauā me ō rātou whānau - mā rātou tonu ēnei e arotake, ka tohaina ai ngā kōrero ki ngā Minita, ki ngā umanga kāwanatanga, me te Tari mō ngā Take Hauā. 
· te hono atu ki te hapori whānui mā ngā hangatanga hou e maha, kia āhei ai te whakaaweawe, te whakaāhua hoki i te whanaketanga o ngā hapori hei oranga mō te hunga hauā me ō rātou whānau. 
Tae rawa mai te poupoutanga o te Rāapa, i te māia haere mātou ki te nuinga o te hoahoa whārahi, i runga i ētahi panonitanga pakupaku. He hangatanga atu anō ki tō mātou whakapae, me āta panoni. 
I wāhia te rōpū ki ētahi rōpū whāiti hei whakatutuki i ngā kōkiritanga e hiahiatia ana ...
Ko ngā hangatanga me āta panoni ki ō mātou whakapae, ko: 
· te whakatupu raukaha, te whakatupu āheitanga hoki mō te hunga hauā me ō rātou whānau
· te rōpū tautoko - e aro ana ki te tautoko i te whakataunga whiringa, engari e mōhio ana he wā ōna ka hiahiatia pea he whakaritenga tūao, he whakaritenga karioi rānei e riro ai mā te kaitautoko tonu te whakataunga. 
· te toha pūtea me ngā tukanga pūtea
· te rōpū tuku ratonga
I whakawehea mātou kia whā ngā rōpū - he hangatanga rerekē hei aronga mā tēnā me tēnā. I te hāora kotahi, he nui ngā tutukitanga, he kōkiritanga nui whakaharahara hoki mō te toha pūtea, ka mutu i whakaae katoa mātou kua whakaahuatia ngā āhuatanga matua me te tohu anō hoki i ngā pātai e toe ana hei matapaki i te toaitanga hou o te hoahoa. 
I matapakihia, i āta whakapaipaihia hoki e mātou ngā paearu hoahoa
Ko ngā whāinga whānui o te hoahoa ngātahi, ko te whakanui i ngā whiringa me te mana motuhake o te hunga hauā me ō rātou whānau. Kei a mātou ngā mātāpono o Enabling Good Lives, engari he paearu anō e kōkiri ana i tā mātou hoahoa, i te taumata whārahi, me te taumata āmiki e whai ake nei. Ko ētahi o ngā paearu hoahoa: 
· Kia whai wāhi atu te hunga hauā katoa ki ngā painga o te whakanui i ngā whiringa me te mana motuhake ka hua mai i te pūnaha hou nei, ahakoa he rōpū tautoko tō rātou, kāore rānei, ahakoa ka taea, kāore rānei e taea te whakatau whiringa mōna anō. 
· Kia whai tiakanga i te pūnaha, kia ākina ai te hunga hauā ki te kuhu ki ngā whai wāhi, me ngā tūpono kau āta whakaarohia, ā, kāore e nui atu te tūpono i tō te hunga hauātanga kore.
· He pūnaha ako te pūnaha, ko tāna he kohi māramatanga, ka whakapai ake ai i tana haere i runga i aua māramatanga rā; mā ngā hauā me ō rātou whānau e ārahi ngā whakapaitanga.  E whakatenatenahia ana te huritao, te ako me te tipuranga ki ngā tāngata takitahi, ki ngā whānau, me te pūnaha.
I tīmata mātou ki te matapaki i te wāhanga mahi e whai ake nei, me tā mātou whakapānga atu ki te rāngai
Ahakoa tō mātou whakapono ka rite te hoahoa whārahi kia pai ai te hari atu ki ngā Minita ā te marama e tū mai nei, ka nui noa atu ngā mahi i ngā marama e iwa pū anō hei whakaoti i te hoahoa āmiki, e taea ai te pūnaha te whakatīnana ki te rohe o mid-Central. Ka tohua e mātou ngā mahi hei mahi i te wāhanga mahi e whai ake nei, me te whakawhanake anō i tētahi mahere panonitanga ki te awheawhe e tū mai nei. 
Hei rōpū kotahi, i tīmata mātou ki te kōrero ki te āhua o tā mātou whakamōhio, o tā mātou whakapā atu hoki ki te rāngai i te wāhanga mahi e whai ake nei. I kōrerohia te hiahia kia: 
· whai wāhi mai te hunga hauā me ō rātou whānau ki te whakawhanaketanga o te hoahoa āmiki mō ngā hangatanga matua, arā ko te mata tonu o te pūnaha, te arotaketanga, te toha pūtea, me ngā tukanga pūtea (me te maha atu anō)
· whakarite huarahi mō ētahi rōpū tangata hauā ki te whakamātau mēnā rānei ka whai hua te pūnaha hou ki a rātou, tae atu hoki ki a rātou e pāngia nuitia e ō rātou hiahia uaua, ki ērā hoki kāore ō rātou whānau, aha atu rānei hei tautoko i a rātou, ki te hapori mate pāhekoheko, ki a Ngāi Māori, ki ngā iwi o Te Moana-nui-a-Kiwa, ki te hunga manene, ki te hunga rangatahi me te hunga kaumātua anō hoki
· toha whakamōhioranga anō ki ngā rōpū rerekē, e mārama ai ki a rātou ngā panonitanga me ōna take, tae atu hoki ki te hunga hauā, ki ngā whānau, ki ngā whakahaere me ngā kaituku ratonga, ki ngā NASC me ngā umanga kāwanatanga anō hoki
· whānui te pāpāho i ngā kōrero e tae pai atu ai te rongo ki te tangata
Ka kōrero tonutia te kaupapa nei ki te awheawhe e tū mai nei. 
E rata ana mātou ki te hoahoa whārahi - kua uaua, kua pārekareka hoki te mahi nei
I te paunga o ngā rangi e rua, kua tīmata te whāiroirotanga mai o te tutukitanga o te mahi nei. Kua māia mātou i tērā i tutuki e pā ana ki te hoahoa whārahi, ā, kua hīkaka hoki ki te whakamātau i te toaitanga e whai ake nei. Ki tō mātou whakapae, kua whakatikahia te nuinga o ngā take e toe ana. 
Kua nui te katakata, te kōrero uaua, me te pukumahi anō hoki. E hīkaka ana mātou ināianei ki ngā awheawhe whakamutunga, me te tīmata ki te whakatīnana i te pūnaha hou mō te hunga hauā me ō rātou whānau. 
Ina hiahia koe ki te tuku mai i ō whakaaro, he pātai rānei āu, tēnā whakapā mai mā STfeedback@moh.govt.nz

